
DONOSTIAKO UDALAK HITZARTUTAKO ETXEKO LANGILEENTZAKO AHOLKULARITZA
ZERBITZUARI BURUZKO KONTROL MOZIOA

Olaia  Duarte  Lopezek,  EH  BILDU  udal  taldeko  zinegotziak,  Udalbatzaren  Organo
Araudiaren  98.  artikulua  oinarri,  mozio  hau  aurkezten  du  Udalbatzan  azter  dadin.
Mozioa  2023ko apirilaren  24an Pertsonen  Zerbitzuen  Batzordean  aztertutako
interpelazioaren ondorioa da.

JUSTIFIKAZIOA

2022ko  iraileko  udalbatzarrean,  etxe-eremuan kalitatezko  zaintza  lanak  bermatzearen
inguruko  kontrol  mozioa  aurkeztu  genuen.  Kontrol  mozio  horretan  etxeko  langileen
errealitatea mahai gainean jartzen saiatu ginen eta proposatutako bigarren puntua onartu
zen.  Hau  da,  Udalbatzak  hertsatuki  eskatzen  dio  Udal  Gobernuari  hirian  etxeko
zaintzaileekin  lan  egiten  duten  elkarte  eta  eragileekin  harremanetan  jar  dadila,
zaintzaileek  pairatzen  dituzten  egoera  prekarioen  eta  kezken  inguruko  informazioa
jasotzeko. 

Izan ere, azkenaldian asko hitz egiten ari da zaintza eredu berri baten beharraz eremu
politiko-instituzionalean;  gutxiago,  ordea,  etxeetan  zaintzaileek  jasaten  duten  lan-
prekarizazioa amaitzeko neurriez.  

Hain zuzen ere, Mendekotasunaren atentziorako eta autonomiaren promoziorako 39/2006
Legeak  zaintzaile  profesionalak  kontratatzeko  dirulaguntzak  arautzen  ditu,  Laguntza
Pertsonalerako Prestazio Ekonomikoa delakoaren bidez (hemendik aurrera LPPE). Izan
ere, LPPEaren bidez, mendekotasuna duten pertsonen autonomia sustatzeko laguntzaile
pertsonalen  kontratazioak  ekarritako  gastuak  ordaintzen  lagundu  nahi  da  erakunde
publikoetatik. Hau da, LPPE baten bidez zaintzarako pertsona bat kontratatzeak dituen
gastuak (nomina, kotizazioa eta abar) ordaintzen laguntzen du administrazio publikoak.

Zenbatekoa zerbitzuaren kostu errealaren arabera zehazten da, baina, gehienez, honako
kantitate hauek ordaintzen dira hilabetero: III. Gradua edo 75 puntutik 100 puntura MBBan
(mendekotasun balorazioaren baremoan), 834€; II. Gradua edo 50 puntutik 74 puntura
MBBan, 464 euro; I. Gradua edo 25 puntutik 49 puntura MBBan, 300 euro (iturria: GFAko
egoitza birtuala 2022/09/22an kontsultatua). 

Eskura  dauden  39/2006  legeko  hiru  prestazioetatik,  LPPEa  da  azkenaldian  gehien
eskatzen dena.   Esate  baterako,  pandemia  hasi  zen urtean,  7.640 gipuzkoarrek jaso
zuten  dirulaguntza  hori  (%78,  80  urtetik  gorakoa)  eta,  Donostiaren  kasuan,  2.000
zaintzaile  baino  gehiago  daude  kontratatuta  laguntza  honi  esker.  Gizarte-ekintzako
2021eko  memoriaren  arabera,  urte  horretan  Donostian  eskatutako  mendekotasun

dirulaguntzetatik  %33,78  (379)  zaintzaile  bat  kontratatzeko  izan  dira  eta,  guztira,
8.874.779,09 euro inbertitzen ditu Gipuzkoako Foru Aldundiak hirian kontratazio horiek
egiteko.

Kontuan  izanda  diru  publikoarekin  kontratatuta  dauden  zaintzaileen  kopurua
esanguratsua dela eta urtetik urtera handituz doala, adierazgarria da, erakunde publikoen
aldetik, zaintzaile hauen lan-baldintzen kontrolaren eza. Izan ere, jarraipen eta ikuskaritza
egokirik gabe, ez dago jakiterik zaintzaileek lan baldintza egokietan lan egiten duten ala
ez.  Hain  zuzen  ere,  etxeko  zaintzaileekin  lan  egiten  duten  elkarte  eta  sindikatuek
etengabe salatzen dute kontratuetako baldintzak ez direla betetzen, ordu gehiagoz lan
egiten dutela, atseden orduak eta egunak ez direla errespetatzen eta abar. 

Era berean, egoera irregularrean kontratatuta dauden etxeko langileen errealitatea  are
gordinagoa da, lan eskubideen parametroetatik guztiz at gelditzen baitira.

2022ko irailean mozioa onartu eta sei hilabete geroago, pozik ikusi genuen Udalaren web
orrialdean  Berdintasun  Sailak  etxeko  langileentzat  aholkularitza  zerbitzua  eskainiko
zuela Emakumeen Etxean.  

Batzordean  gaiaren  inguruan  interpelatua,  Berdintasuneko  delegatuak  azaldu  digu
zerbitzua  Sos  Arrazakeriarekin  hitzartu  dela  eta  orain  arte,  soilik,  Errenterian
eskaintzen  zen  zerbitzu  berbera  eskainiko  dela  Donostian.  Gogoan  izan  dezagun,
martxoaren 31n, Gipuzkoako Sos Arrazakeria gobernuz kanpoko erakundeak 2021.
zein  2022.  urteetan  atenditutako  emakumeen  inguruko  datuak  eman  zituela  eta
Errenterian atenditutako 320 etxeko langileetatik %35 donostiarrak zirela. 

Gure  harridurarako,  batzordeetatik  atera  eta  gero,  Sos  Arrazakeriarekin  egindako
hitzarmena irakurrita ikusi dugu Donostiako Udalak antolatu duen etxeko langileentzako
aholkularitza  zerbitzua  asteko  2  ordu  eta  15  minutura  mugatu  duela  eta,  soilik,
informatiboa izango dela. Hau da, bi edo hiru emakume atenditzeko aukera egongo da
Donostian eta, gainera, ez zaie laguntza juridiko zein judizialik eskainiko. 

Hau  ikusita,  berriro  ere,  Udal  Gobernuak  proposatutako  etxeko  langileentzako
aholkularitza zerbitzua urrun gelditzen da langile hauek behar duten babes eta atentziotik.

Hortaz, azaldutako egoera kontuan hartuta, behean sinatzen duen zinegotziak honako
MOZIO hau aurkezten du:

KONTROL MOZIOA

1.-  Udalbatzak  hertsatuki  eskatzen  dio  Udal  Gobernuari  Sos  Arrazakeriarekin
adostutako etxeko langileentzako aholkularitza zerbitzua etxeko langileak behar bezala
atenditzeko orduak kontuan hartuz zabal dezala.

2.-  Udalbatzak hertsatuki eskatzen dio Udal Gobernuari Sos Arrazakeriarekin adostutako
etxeko  langileentzako  aholkularitza  zerbitzua  integrala  izateko  baliabideak  jar  ditzala,
honako zerbitzu hauek emateko ordu kopurua handituta: informazioa; orientazioa; lan-
demandak  idaztea,  aurkeztea  eta  haien  jarraipena;  enplegatzailearekiko  bitartekaritza
lana eta beharrezkoak izan daitezkeen beste lan batzuk. 

3.-  Udalbatzak hertsatuki eskatzen dio Udal Gobernuari Sos Arrazakeriak Emakumeen
Etxean  eskainiko  duen  aholkularitza  zerbitzuaren  memoria  Udaleko  Berdintasun
Kontseiluan aurke dezala urtean behin. 

Donostian, 2023ko apirilaren 27an

Olaia Duarte López

EH Bildu udal taldeko zinegotzia

